
ТАҚРИЗИ
муқарризи расмӣ ба рисолаи Холов Шодмон Ятимович дар мавзуи 
“Пайдоиш ва ташаккули радиоҳои иттилоотиву фароғатй дар 
Тоҷикистон (дар мисоли радиоҳои “Имрӯз” ва “Ховар” )” барои дарёфти 
дараҷаи илмии номзади илми филология аз рӯйи ихтисоси 10.01.10 - 
Рӯзноманигорй

Мутобиқати диссертатсия ба ихтисос ва самти илм, ки аз рӯи он 
диссертатсия ба ҳимоя пешниҳод шудааст. Фаъолияти радио аз оғози 
пайдоиши худ ба зиндагии одамон тавъам буд ва бо мурури замон он рушд 
намуда такмил ёфт ва самтҳои гуногуни низоми радиошунавонӣ ба миён 
омад. Дар замони пешрафти босуръати технологияҳои диҷитолӣ ё худ рақамӣ 
пажуҳиш ва омӯзиши махсусияти журналистикаи радио хеле муҳим 
мебошад. Интихоби форматҳои радиоӣ, ки талаботи аудиторияро қонеъ ва 
онро ба радио ҷалб намояд, бе таҳқиқи воқеият, махсусияти мундариҷавӣ, 
шаклӣ ва сохтории он номумкин мебошад.

Пажуҳишу таҳқиқи низоми радиошунавонӣ, махсусан фаъолияти 
радиоҳое, ки баъд аз Истиқлоли давлатӣ ба вуҷуд омаданд, як самти муҳими 
пажуҳиши илмӣ ба шумор меравад. Аз ин рӯ, диссертатсияи Холов Ш.Я. дар 
мавзуи “Пайдоиш ва ташаккули радиои иттилоотиву фароғатӣ дар Тоҷикистон 
(дар мисоли радиоҳои “Имрӯз” ва “Ховар”)” ба шиносномаи ихтисоси илмӣ - 
10.01.10- Рӯзноманигорӣ мутобиқат мекунад.

Мубрам будани мавзуи диссертатсия. Ҳарчанд мавзуи пайдоиш, 
ташаккул ва таҳаввули низоми радиошунавонӣ то имрӯз таваҷҷуҳи олимони 
зиёдро ба худ ҷалб карда бошад ҳам, фаъолияти радиоҳое, ки замони 
Истиқлол бунёд шудаанд амиқ омӯхта нашудаанд, махсусан радиоҳои 
“Имрӯз” ва “Ховар” бори аввал дар доираи диссертатсияи номзадӣ мавриди 
таҳқиқи имлӣ қарор гирифтааст. Пажуҳиши фаъолияти радиоҳои “Имрӯз” ва 
“Ховар”, ки мавзуи кори диссертатсионии Холов Ш. Я. қарор гирифтаанд, аз 
нигоҳи ташаккул ва таҳаввул бо дарназардошти фарогирии мавзуъ, 
истифодаи фанновариҳои замонавӣ, сатҳи касбият ва завқи журналистон, 
ҳамчунин истифодаи роҳҳои пешбурди кор дар шароити технологияи 
инноватсионӣ аз ҳар ҷиҳат зарур ва аҳаммиятнок аст.

Дараҷаи навгонии натиҷаҳои дар диссертатсия бадастомада ва 
нуктаҳои илмие, ки барои ҳимоя пешниҳод мешаванд. Навгонии 
диссертатсияи Холов Ш. Я. дар он аст, ки сабабу омилҳои ба вуҷуд омадани 
шабакаҳои радиоҳои иттилоотиву фароғатӣ, ташаккулу таҳаввули ин радиоҳо 
таҳқиқ шуда, тарзи барномасозии онҳо ва муносибати радио дар инъикоси 

масъалаҳои мубрами рӯз муайян шудаанд. Диссертант дар 9 пункт нуктаҳои 
асосии илмиро ба ҳимоя пешниҳод кардааст, ки навгонии таҳқиқро собит 
менамояд.

Асоснокй ва эътимоднокии хулосаҳо ва тавсияҳо дар диссертатсия 
зикршуда. Рисоланавис натиҷаҳои бадастомадаи диссертатсияро дар 13 банд 
гирд оварда барои амалии натиҷаҳои таҳқиқ 5 тавсия манзур кардааст. Бо 
назардошти нуктаҳои илмӣ ва тавсияҳои ба ҳимоя пешниҳод шуда метавон 
гуфт, ки Холов Ш. Я. ба дараҷаи илмии дархостшаванда сазовор мебошад.

Аҳаммияти илмӣ, амалй ва иҷтимоии натиҷаҳои диссертатсия бо 
нишон додани тавсияҳо оид ба истифодаи онҳо. Аҳаммияти илмии 
пажуҳиш дар он зоҳир мегардад, ки натиҷаҳои дар диссертатсия бадастомада 
барои таҳқиқи минбаъдаи низоми радиошунавонӣ дар замони Истиқлол 
замина мегузорад. Хдмчунин натиҷа ва хулосаҳои таҳқиқ метавонад барои 
пешбурди кори шабакаҳои радиоӣ истифода шуда, дар рушди низоми 
радиошунавонии тоҷик кумак кунад.

Қисмати асосии таҳқиқ. Муҳаққиқ бо мақсади ҳаллу фасли комили 
мавзуъ рисоларо ба муқаддима, се боб, ки шомили 8 фасл аст, хулоса ва 
феҳристи адабиёт ҷудо намудааст.

Дар муқаддимаи диссертатсия мубрамии мавзуи таҳқиқи илмӣ, дараҷаи 
омӯзиши он, мақсад ва вазифаҳои ба миён гузошташуда, объект ва предмет, 
сарчашма, методология ва навгониҳои таҳқиқ, арзиши назарию амалӣ ва 
нуктаҳое, ки барои дифоъ пешниҳод шудааст мушаххас намуда, бахшҳои 
асосии мавзуъро ба таври асоснок муаррифӣ намудаанд. Махсусан, 
вазифаҳои таҳқиқ хеле мушаххас оварда шуда, самтҳои асосии таваҷҷуҳи 
муҳаққиқро ба объекти таҳқиқ нишон медиҳанд. Сохтори муқаддима 
мувофиқи талаботи нави КОА Ҷумҳурии Тоҷикистон нисбат ба рисолаҳои 
номзадӣ тарҳрезӣ шудааст.

Боби аввали диссертатсия “Заминаҳои пайдоиши шабакаҳои 
радиоии иттилоотиву фароғатй” номгузорӣ шуда, аз ду фасл иборат аст. 
Дар оғози боби мазкур диссертант вазъи низоми радиошунавониро дар 
аввали солҳои 90-ум мавриди таҳлилу баррасӣ қарор додааст. Дар фасли 
аввал - “Раванди таъсис ва ташаккули радиоҳои иттилоотиву фароғатӣ 
дар Тоҷикистон” муҳаққиқ дар асоси сарчашмаҳои илмӣ, амалӣ ва натиҷаи 
суҳбатҳо бо мутахассисони соҳа омилҳои хуб рушд накардани низоми 
радиошунавонӣ дар солҳои аввали Истиқлол ва заминаҳои пайдоиши 
шабакаҳои радиоии иттилоотиву фароғатиро ҳамаҷониба таҳлил намудааст. 
Аз ҷумла зикр шудааст, ки бо сабаби мушкилоти иқтисодӣ, аввали солҳои 90- 

уми асри гузашта фаъолияти радио низ дар радифи дигар соҳаҳо ба душворӣ 
мувоҷеҳ мешуд. Дар ин фасл хулоса шудааст, ки танҳо дар ибтидои солҳои 
2000-ум бо беҳтар шудани вазъи иқтисодиву иҷтимоӣ ва муътадил шудани 
вазъи сиёсии кишвар шабакаҳои радиоии типи нав таъсис ёфтанд.

Фасли дуюми боби аввал “Пайдоиш ва ташаккули радиои “Имрӯз” 
ва фасли сеюми ин боб “Ховар” - радиои иттилобтӣ-фароғатии давлатй” 
ном дошта, заминаҳо, ҷараёни пайдоиш ва ташаккул, шароит ва махсусияти 
ин ду радио дар ин фаслҳо таҳлил карда шудаанд. Диссертант нақши 
бунёдгузорони ин радиоҳо, заҳмати бевоситаи онҳо, аз ҷумла, нақши 
рӯзноманигорони ҷудогона дар фаъолияти ин радиоҳоро бо далелҳо зикр 
кардааст.

Хулосаи муҳаққиқ аз ин боб хеле мушаххас ва илман асоснок карда 
шуда аст.

Боби дувум “Барномасозй дар радиоҳои иттилоотиву фароғатй” 
ном дошта, аз се фасл таркиб ёфтааст. Дар фасли якуму дуюми ин боб зери 
унвонҳои “Вижагиҳои барномасозй дар радиои “Имрӯз” ва “Сиёсати 
барномасозӣ дар радиои “Ховар” муҳаққиқ барномаҳои ҳарду радиоро аз 
нигоҳи шакл ва муҳтаво таҳқиқ намудааст. Дар заминаи таҳлил муайян 
кардааст, ки аз 24 соат эфири радиои “Имрӯз” 8 соатро барномаҳои мустақим 
ва боқимондаро барномаҳои хабарӣ ва таблиғу суруд ташкил медиҳад. Тӯли 
фаъолият барномаҳои радиои “Имрӯз” аз ҷиҳати шакл ва муҳтаво тағйир 
ёфтааст. Дар фасли дуюми ин боб зикр шудааст, ки дар радиои “Ховар” дар 
як шабонарӯз аз 35 то 40 барномаи хабарӣ, гузоришҳои фаврӣ, барномаҳои 
зиёди таҳлилӣ, сиёсию иқтисодӣ, иҷтимоию фарҳангӣ ва варзишӣ омода ва 
пахш карда мешаванд. Барномаи хабарӣ асоси барномаҳои ин радио маҳсуб 
меёбад.

Фасли сеюми ин боб “Монандй ва тафовут дар барномасозии 
радиоҳои “Имрӯз” ва “Ховар” ном дошта, муҳаққиқ дар он сохт, муҳтаво, 
услуб ва ҳаҷми барномаҳои ду шабакаро ба таври муқоиса таҳқиқу таҳлил 
намудааст. Дар ин фасли диссертатсия гуфта шудааст, ки ин шабакаҳо низ 
мисли аксар радиоҳои фароғативу иттилоотӣ бештари эфири худро бо 
мусиқӣ пур мекунанд. Диссертант дар ин фасл барномаҳои ҳарду шабакаро 
муқоиса карда тафовут ва шабоҳати онро дар ҷадвалҳои алоҳида нишон 
додааст, ки аз бартариҳои кори ин рисола ба шумор меравад (саҳ. 111-112). 
Ин фасл хулосаи кӯтоҳ дошта, муаллиф бо хулосаи умумии боб ин қисматро 
ҷамъбаст кардааст.

Боби сеюм “Қолабхои жанрӣ дар барномаҳои радиои иттилоотиву 
фароғатӣ” номгузорӣ шуда, аз ду фасл таркиб ёфтааст. Муҳаққиқ дар ин боб 
таносуби жанрҳои хабариву таҳлилӣ ва бадеӣ-публисистӣ дар инъикоси 
масъалаҳои мубрами рӯз дар заминаи барномаҳои шабакаҳои радиоӣ таҳлилу 
таҳқиқ намудааст. Фасли якуми боби мазкур “Инъикоси воқеиёти рӯз дар 
қолаби жанрҳои хабарй” ном дошта, мақоми жанрҳои иттилоотӣ - хроника, 
хабар, гузориш, мусоҳибаи радиоӣ, ҷараёнот дар барномаҳои ин ду шабака 
таҳлилу арзёбӣ шудааст. Муаллифи рисола бо истифода аз назару андешаҳои 
муҳаққиқони жанрҳои публисистика ин фасли рисоларо барҷаста намудааст. 
Дар ин фасл хулоса шудааст, ки барномаҳои радиоҳои “Имрӯз” ва “Ховар” аз 
нигоҳи истифодаи жанрҳои публитсистӣ то андозае махдуданд. Барномаву 
гуфторҳои ин ду шабака асосан дар қолаби хабар, гузориш, мусоҳиба, суҳбат 
ва шарҳ таҳия мешаванд.

Фасли дуюми ин боб “Таҳияи барномаҳо дар қолаби жанрҳои 
таҳлилй ва бадей-публитсистй” ном дошта, муҳаққиқ истифодаи жанрҳои 
таҳлилӣ ва бадеӣ-публитсистӣ дар барномаҳои ин ду шабакаро таҳлилу 
баррасӣ намудааст. Дар ин фасли рисола ишора шудааст, ки на ҳамаи 
жанрҳои бадеӣ-публисистӣ дар радиоҳои иттилоотиву фароғатӣ истифода 
мешаванд ва муҳаққиқ доираи онҳоро муайян намудааст. Фасл хулосаи хеле 
кӯтоҳ дорад, аммо бо хулосаи умумии боб он ҷуброн карда мешвад.

Таърихи пайдоиш ва ташаккули ин шабакаҳои радиоӣ шаҳодат 
медиҳанд, ки радио на танҳо чун манбаи гирифтани иттилоъ, балки чун 
воситаи тафреҳу маърифат дар ҷомеа ҷойгоҳи махсус дорад.

Хулосаи рисолаи диссертатсионӣ фарогири ду бахши асосӣ аст: якум, 
назару андешаҳои муаллиф дар заминаи пажуҳиш баён шудаанд ва дар 
қисмати дувум пешниҳодҳои муҳаққиқ ироа гардидаанд, ки барои рисолаи 
илмӣ хеле муҳим аст.

Нашри натиҷаҳои диссертатсия дар маҷаллаҳои тақризшавандаи 
илмӣ. Муҳтавои диссертатсия дар 10 мақолаи илмӣ, аз ҷумла 7 мақола дар 
маҷаллаҳои илмии тақризшавандаи КОА назди Президенти Ҷумҳурии 
Тоҷикистон ва 3 мақола дар маҷмуаи мақолаҳои конфренсияҳои ҷумҳуриявӣ 
нашр гардидаанд, ки натиҷаҳои диссертатсияро пурра фаро мегиранд. 
Теъдоди маводи чопшудаи диссертатсия ба талаботи банди 35 тартиб додани 
дараҷаҳои имлӣ, ки бо Қарори Ҳукумати Ҷумҳурии Тоҷикистон аз 30 июни 
соли 2021, таҳти №267 тасдиқ шудааст, мувофиқ мебошад.

Мутобиқати барасмиятдарории диссертатсия ба талаботи 
Комиссияи олии аттестатсионии назди Президенти Ҷумҳурии

Тоҷикистон. Диссертатсияи Холов Шодмон Ятимович ба талаботи бандҳои 
31 ва 33 тартиб додани дараҷаҳои илмӣ, ки бо Қарори Ҳукумати Ҷумҳурии 
Тоҷикистон аз 30 июни соли 2021, таҳти №267 тасдиқ шудааст, мутобиқат 
менамояд. Диссертатсия аз ҷониби муаллиф мустақилона навишта шуда, 
дорои мазмун ва мантиқи ягонаи дохилӣ мебошад. Инчунин тарзи навишт, 
масъалагузорӣ ва услуби таҳқиқи илмӣ саҳми шахсии муаллифи 
диссертатсияро нишон медиҳад.

Эродҳо ба диссертатсия. Дар диссертатсия баробари муваффақиятҳо 
баъзе камбудиҳо ба назар мерасанд, ки ислоҳи онҳо ба манфиати кор хоҳад 
шуд:

1. Дар фасли «Дараҷаи омӯзиши мавзуъ» 4-5 ҷумлаи 
ҷамъбасткунандаи фикр, ки моҳияти воқеии дараҷаи омӯзиши 
мавзуъро ифода намоянд, мавҷуд нест. Ба ин хоитир, зимни 
мутолиаи ин фасл моҳияти дараҷаи омӯзиши мавзуи мавриди назар 
дар тафаккури хонанда нақш намебандад.

2. Хуб аст, ки муҳаққиқ асару рисолаҳои соҳавиро аз рӯйи хусусият ба 
се гурӯҳ табақабандӣ кардааст. Аммо танҳо бо зикри номи 
муаллифон иктифо шудааст. Ба назари мо, агар дар ҳар гурӯҳ 
муҳтавои се ё чаҳор рисола аз лиҳози илмӣ мавриди тахдил қарор 
гирифта аз лиҳози илмӣ ба онҳо баҳо дода мешуд, қимати илмии 
рисола афзунтар мегардид.

3. Дар фасли «Вазифаҳои таҳқиқ» ба андешаи инҷониб, илова 
намудани «Баррасии ҳунари рӯзноманигорони радиоҳои «Имрӯз» ва 
«Ховар» дар таҳияи барномаҳо ва ҷалби бештари аудитория» 
саривақтӣ аст, зеро ҷалби бештари аудитория ва рейтини барномаҳо 
маҳз аз ҳунари барномасозии журналистон вобаста аст. 
Мутаассисифона, қариб дар ҳамаи рисолаҳои илмии замони 
истиқлол ба ин масъалаи ниҳоят актуалӣ, муҳим ва саривақтӣ 
таваҷҷуҳ зоҳир нагардидааст.

4. Баҳс ва тасодуми афкор яке аз ҷанбаҳои муҳимтарини рисолаи 
илмист, зеро илм бе баҳс пойдор нест, аммо баъд, вақте диссертант 
ба назари олиме мувофиқ нест, бояд дидгоҳи худро бо далелу 
арқоми муътамад собит намояд. Барои мисол, дар саҳифаи 21 
диссертатсия оварда шудааст, ки «Ҳарчанд нақши радио дар 
таъмини сокинон бо иттиллоъ муҳим буд, вале мо наметавонем ба 
ин андешаи С. Хоҷазод розӣ шавем, ки радио сабабгори идома 
ёфтани нооромиҳо шуда бошад, чунки силоҳ ба дасти гурӯҳҳои 

манфиатҷӯ афтида буд ва ҷангҷӯён зери таъсири он ҳар кореро, ки 
мехостанд, анҷом медоданд. Баракс барномаҳои радио барои 
таъмини осоиштагӣ ва баҳам омадани тарафҳои ҷанг мусоидат 
намудаанд». Ба фикри мо, бо як ҷумлаи хушку холӣ ва бе факту 
рақам наметавон мавқеи худро нисбат ба ин масъала мушаххас кард. 
Зеро журналистика ба факт такя мекунад ва факту рақам ба сифати 
меҳвари аслии маводи журналистӣ шинохта шудааст.

5. Фаслҳои 1.1, 1.2 хулоса надоранд, дар боби якуми рисола хислати 
публитсистиву фактологӣ бартарӣ пайдо намудааст, таҳлилу 
натиҷагирӣ камтар аст (саҳ. 17-66).

6. Муаллиф агар фаслҳои якуму дуюми боби сеюмро каме дигаргун 
тақсим мекард беҳтар буд. Масалан дар фасли якум жанрҳои 
хабариву таҳлилиро якҷо баррасӣ мекард. Дар фасли дувум танҳо 
жанрҳои бадеи-публитсистӣ оварда мешуданд беҳтар мешуд. Чунки 
дар барномаҳои ин навъи радиоҳо бештар аз ин ду гуруҳи жанрҳои 
журналистика истифода мешаванд.

7. Фасли сеюми боби дуюми рисола «Монандӣ ва тафовут дар 
барномасозии радиоҳои “Имрӯз” ва “Ховар”» аз фаслҳои меҳварӣ ва 
таҳлилии рисола ба шумор меояд (113-134). Дар ин фасл 
муҳимтарин унсурҳои рисолаҳои илмӣ - масъалагузорӣ, таҳлил, 
муқоиса, натиҷагирӣ, барҷаста нишон додани мавқеи диссертант ҷой 
дошта, хулосаҳо низ дорои ҷанбаи қавии илмӣ мебошанд. Ба назари 
мо, баъди хулосаи фасли мазкур зикри пешниҳодҳо зарур нест (саҳ. 
133-134), овардани пешниҳодҳо дар хулосаи умумии кор кофӣ аст.

8. Забони рисола таҳрирталаб мебошад, зеро ибораҳо ва вожагони 
«интихоб намудан», «муайян намудан», «пажуҳиш намудан», 
«гуфтугӯ намудан», «мебошад», «ба ин маънӣ» аз меъёр зиёд 
истифода шудаанд. Ҳангоми интишори монография ин эродро бояд 
ба эътибор гирифт.

Қисмати хотимавии тақриз. Камбудиҳои номбаршуда ислоҳпазир 
буда, ба ҳеҷ ваҷҳ арзиши илмии рисолаи илмиро кам намекунанд. Диссертант 
вазифаҳои дар наздаш гузоштаро бомуваффақият иҷро намудааст. 
Диссертатсия ва автореферати диссертатсия аз нигоҳи сохтор, ҳаҷм, 
мундариҷаву муҳтаво ва мазмун ба талаботи корҳои илмӣ ҷавобгӯ мебошанд.

Хулоса, диссертатсияи Холов Шодмон Ятимович кори илмӣ-таҳқиқии 
комилан анҷомёфта ба ҳисоб меравад. Автореферати диссертатсия, 
гузоришҳои илмӣ ва мақолаҳои ба чоп расонидаи Холов Шодмон Ятимович 

муҳтавои асосии диссертатсияро инъикос намуда, аз лаёқати хуби илмии 
диссертант гувоҳӣ медиҳанд.

Диссертатсияи Холов Шодмон Ятимович “Пайдоиш ва ташаккули 
радиоҳои иттилоотиву фароғатӣ дар Тоҷикистон (дар мисоли радиоҳои “Имрӯз” 
ва “Ховар” )” ба талаботи бандҳои 31-35-и Тартиби додани дараҷаҳои илмӣ, 
ки бо қарори Ҳукумати Ҷумҳурии Тоҷикистон аз 30 июни соли 2021, таҳти 
№267 тасдиқ шудааст ҷавобгӯ буда, муаллифи он сазовори дарёфти дараҷаи 
илмии номзади илми филология аз рӯйи ихтисоси 10.01.10 - Рӯзноманигорӣ 
мебошад.

Тақризи муқарризи расмӣ бо назардошти талаботи бандҳои 71 ва 72 
тартиби додани дараҷаҳои илмй, ки бо Қарори Ҳукумати Ҷумҳурии 
Тоҷикистон аз 30 июни соли 2021, таҳти №267 тасдиқ шудааст, омода 
гардидааст.

Муқарризи расмӣ:
доктори илми филология, 
профессори кафедраи забони тоҷикии 
Донишгоҳи давлатии омӯзгории 
Тоҷикистон ба номи Садриддин Айнӣ

“/•£ ” августи соли 2023

Хоҷазод С.

Суроға: 734003, Ҷумҳурии Тоҷикистон 
шаҳри Душанбе, хиёбони Рӯдакӣ, 121 
Тел.: (+992) 93855 52 99
Е-тай: 8а1(1тигос170@та11.ги

Имзои Хоҷазод С.-ро тасдиқ мекунамг. и
Сардори Раесати кадрҳо ва корҳо ---- °'
махсуси Донишгоҳи давлатии ом^^рицс^ 
Тоҷикистон ба номи Садриддин ^яЩрвд Ҷаборзода Р.

“ХЯ ” августи соли 2023

Суроға: 734003, Ҷумҳурии Тоҷикистон 
шаҳри Душанбе, хиёбони Рӯдакӣ, 121 
Тел.: 992 (+372) 227 76 57

